
Күәм урта мәктәбе газетасы

                   Яз – матур.

   Күңелдә куаныч уты кабызып, Яз – матур килеп җитте. Иртәдән үк ян тәрәзәгә җил сугылды, агач ботаклары чайкалды. Кыш бабай сине күпсенде, ахры. Кичен суытты, төн килгәч, чиктән ашты. Елгаларда – бозны, урманда – агачны, өйләрдә -  бүрәнәне шыртлатты.

   Ләкин ишелеп яуган кар көн уртасында туктады. Биек күктә, күңелле итеп кояш карады, суыкның эзе дә калмады. Түбәләрдән тамчылар тамды. 

   Кояш көне буе сүнмәде.

   Иртән ниндидер нәни кыңгыраулар зеңгелдәвен ишеттем. Әнә, чак сизелеп, бер нечкә ботак чайкала. Үз – үзеңне бер гамьсез төс биреп, ботакта ялгыз чыпчык тирбәлә, янында, бүтән бер чыпчык кылана. Очышлый шул вак  тамчыларга, үтә күренмәле боз бөртекләренә кагыла. Зеңгелдәү әнә шуннан килә икән ич!

    Яз – матур, барысы да шатланалар.

  Муллагалиева Дилә, 10 нчы сыйныф. 
      Бәйрәм тарихыннан.

    1910 елда Копенгагенда социалистларның II Халыкара конференциясендә Клара Цеткин тәкъдиме белән Бөтендөнья хатын-кызларның икътисади, социаль һәм сәяси тигез хокуклы булу өчен көрәштә теләктәшлек көне игълан ителә. Бу бәйрәм Россиядә беренче тапкыр 1913 нче елда Петербургта билгеләп үтелә.

  1914 нче елда Австралиянең, Венгриянең, Германиянең, Россиянең, АКШның, Швецариянең алдынгы хатын-кызлары Халыкара хатын-кызлар көнен 23нче февральдә бәйрәм итәләр, ә яңа стиль белән-8 мартта. Шул вакыттан ул традициягә кереп калган.

  1917 нче елда Петербург эшчеләре Халыкара хатын-кызлар көнен сәяси митинглар һәм демонстрацияләр белән билгеләп үтә.

  Ә хәзер 8 Март- яз килүен хәбәр итүче, хатын-кызларны ихтирам итүче иң яраткан бәйрәмнәребезнең берсе булып санала.
             Нәүрүз мөбарәкбад!
    Нәүрүз- күп кенә халыкларның иске календаре буенча Яңа ел бәйрәме. “Нәүрүз мөбарәкбад!” Бу котлау сүзе безгә борынгы бабаларыбыз авазы булып бүгенге көннәргә кадәр килеп җиткән. Һәр елны 21 мартта алар язны, яз белән бергә Яңа елны каршы-лаганнар.

   21 март- яз фасылының көн белән төн тигезләшкән көне. Бу- астрономик вакыт та, ягъни табигатьтә чын-чынлап яз башланган вакыт.

   Кояш календаре белән яшәүче төрки халыкларда нәкъ шушы көннән Яңа ел башланган. Ислам дине кабул ителгәннән соң, төрки халыклар ай календарена (һиҗри) күчкәч тә бу традиция сакланып калган.

  Бәйрәм итүнең гореф- гадәтләре, йолалары буыннан- буынга күчеп, безнең заманнарга хәтле килеп җиткән. Бәйрәмдә бер- береңне татлы ризык белән сыйлау төп кагый-дәләрнең берсе булган. Бу- тормыш гел шулай баллы булсын, дигәнне аңлаткан. Тормыш гөлләр кебек күркәм булсын дип, чәчәкләр бүләк иткәннәр. Уңыш яхшы булсын дип, бер- берсенә су сибешеп уйнаганнар. Шул ук көнне, буй- буй итеп, җиде җиргә җиде төрле кыяклы үсемлек утыртканнар. Аларның ничек үсүенә карап, булачак уңыш турында фикер йөрткәннәр.

    Нәүрүз көнне ләйсән яңгыр яуса, кешеләр бик сөенгән, елның яхшы киләсенә юраган. Аның суын, олы яшьтәге апалар бүген дә хәтерли, җыеп, мунча якканнар, юынганнар, ләйсән боткасы пешергәннәр. Аеруча кызлар битләрен юып калырга ашыкканнар. Имеш, болай итсәләр, әкияттәгечә гүзәл кызга әвереләләр.  

                       Спорт. 

        Хоккей беренчелеге.
11 нче март көнне Әтнә мәктәбе хоккей мәйданчыгында хоккей буенча Әтнә районы беренчелегенә мәктәп командалары арасын-да хоккей ярышы булып узды. Ярышта Әтнә-1, Әтнә-2, Бәрәскә, Күәм командалары катнашты. Киеренке ярыштан соң Күәм командасы җиңүче булды. 2 нче урында-Әтнә-2 нче командасы, 3 нче урын Әтнәнең 1 нче командасы. Иң яхшылар арасында да безнең укучылар.

Иң яхшы һөҗүмче-Күәмнән Каюмов А.
Иң яхшы капкачы-Күәмнән Хакимҗанов И.

Иң яхшы сакчы- Әтнә 1 командасыннан.

Иң оста уенчы- Күәмнән Зарипов Раушан.

   Барыбызга да киләчәктә шушы уңышны югалтмаска теләп калам.                                                                                                                                                Зарипов Илназ, 7 нче сыйныф.

                              Волейбол.

  12 нче март көнне Күәм урта мәктәбендә Әтнә район беренчелегенә волейбол ярышы булып узды. Ярышта районның иң көчле дүрт командасы катнашты. Бик киеренке көрәштән соң, Күәм егетләре  I урынны алдылар. II урынга- Әтнә, III урынга – Күлле Киме мәктәбе укучылары лаек булды, Бәрәскә укучылары IV урынны алды. Укучылар акчалата  бүләкләнделәр. Ярышның спонсоры Корбанов Рафиска укучылар бик рәхмәтле.    

                  Рәхмәт, әнием.
Әнием иркәләгәнгә 

Һәр иртәне уянам.

Аның җылы кочагына

Керсәм бик тә куанам.

“Тор, кызым, хәерле иртә!”-
Диеп башымнан сыйпый.

Тәмле коймак һәм кайнатма,

Кайнар чәй белән сыйлый.

“Тәртипле бул, бишкә укы !”-
Дип ул озатып кала.

Чын күңелдән рәхмәт, әнием,

Син иң ягымлы ана.

       Гөлнара Сабирҗанова,   5 нче сыйныф.
                          Әнием.
Минем әни бик матур,

Бик тырыш һәм бик уңган.

Мәктәптән кайтып керсәм,

Өстәл әзерләп куйган.

Әниемнең уңганлыгы,

Эшләрендә күренә.

Ягымлы сүзләре белән,

Якын минем күңелемә.

Әнием бик тә тырыш,

Өлгерә ул барсына.

Шуңа күрә гаиләбез, 

Аны бик тә ярата.

Әнием – укытучы,

Ул балалар укыта.

Әйбәт укытканы өчен

Аны һәр кем ярата.

Компьютерны яхшы белә,

Өйрәтә ул безне дә.

Үзе кебек кешелекле итеп

Тәрбияли мине дә.

  Лилия Хәкимҗанова,  5нче сыйныф.
                  Минем әнием .
 Минем әнием дөньяда иң матур хатын-кызларның берседер.Иң уңганы да әниемдер. Кеше балалары арасында ким-хур булмасын, укучылар янында кимсенеп йөрмәсеннәр дип, безнең өчен барысын да эшләде. Шуңа да йөзебез һәрвакыт якты, өстебез чиста-пөхтә булды. Тормышны да алып барды әни, безне дә бәхетле итеп күрергә тырышты. Тәмле ашлары,нурлы йөзе, ягымлы сүзе белән кешеләр арасында да хөрмәт ителүчеләрдән ул. Рәхмәт кенә яусын аңа.

   Кадерлик без әниләрне, олылыйк! Аларның канатлары каерылмасын, тормыш авырлыкларыннан иңнәре сыгылып төшмәсен!

  Әнием фермада терлекләр карый. Ул белмәгән бер генә һөнәр дә юктыр, мөгаен. Ул пешергән тәмле ризыклардан авыз итсәң телеңне йотарсың. Менә шундый уңган кеше минем әни! Дөньяда минем әнидән дә чибәр, түземле, ягымлы кеше юктыр.  Әнием! Синдәге игелек, мәрхәмәтлелек, сабырлык сыйфатлары миңа да күчсен иде. Мин сиңа озын гомер, сәламәтлек, ак бәхетләр телим! Рәхмәт  барысы  өчен дә! Мең кат рәхмәт!                                                                    Фәйзиева Гөлгенә,     3 нче сыйныф.                                                                 
     Уку – төп  эшчәнлегебез.

Без, уку комиссиясе членнары, һәрвакыт укучыларның ничек укуларын һәм көндәлек тотышын даими күзәтеп барабыз. Көндәлек-укучының көзгесе. Шуны истә тотып, без көндәлекләр күргәзмәсе үткәрдек һәм иң яхшыларына урыннар билгеләдек. 3-4 класслар арасыннан 1урын- Мифтахова (4 кл.), Ибраһимова (3 кл.), 2ур.-Фәйзиева (4кл.); 5-8 класслар арасыннан, 1ур.-Хәкимҗанова (5кл.), Миңлебаева(5кл.), Галимуллина (7кл.), Шәфикова (8кл.), Галимуллина (8кл.), 2ур.-Төхфәтуллина (6кл.), Мөхәммәтгалиева (8кл.); 9-11класслар арасында, 1ур.-Фазылҗанова (9кл.), Салихова (10кл.), Муллагалиева (10кл.).

  Мәктәптә фән түгәрәкләре эшләп килә. Түгәрәктә укучыларны олимпиадаларга әзерлиләр. Моның нәтиҗәсе яхшы булып, укучылар киләсе елга районда тагын да күбрәк урыннар алырлар дип уйлыйбыз.

  Шулай ук мәктәптә фән атналыклары да була. Уздырылган мероприятияләр укучыларның белемнәрен тагын да ныгыта. 

  Бу атна -  рус теле атналыгы. Шул уңайдан рус телендә Җиңүнең 60 еллыгына багышланган җырлар җырланачак һәм рус әдәбиятының кояшы булган  Пушкинга һәм Наталья Гончаровага багышланган кичә үтәчәк. Укучылар чирек ахыры җитүгә, эш күп булуга да карамастан, атналыкка бик теләп әзерләнәләр. Аларга киләчәктә дә тырышып укуларын, актив булуларын теләп калабыз.

       Нәҗипова Ания, 10 нчы сыйныф.

         Эзтабарлар сөйли

  Без,”Тамчы”отряды варислары,һәр ел 9 май- Җиңү көнен каршылаганда сугышка киткән авылдашларыбызны барлыйбыз. Авылга  исән-сау   кайту бәхетенә  ирешкән  ветеран-нарыбыздан сугыш истәлекләрен  сөйләтәбез.

Аларга  ярдәм  итәбез. 9 май   көнне һәйкәл  янына   почётлы  каравылга басабыз.

   Илебезне явыз басып алучылардан азат итүдә   катнашкан, безгә тыныч тормыш    бүләк    итүдә   сугышчан хезмәте    һәм гомерләре белән өлеш керткән һәр авылда-шыбызны барлыйсы килә. Шуңа күрә без Күәм авылының   1941-1945 еллардагы картасын төзү  эше башладык.

   Иң элек  авылның  бүгенге көн картасын өйрәндек.  Һәрберебез үз урамындагы  авылдашларыбызның исемен яздык.Алар арасыннан сугышта катнашучысы   булган    гаиләләрне барладык.   Сугыш  елларындагы авылны   хәтерләүчеләр  сирәк   инде.  Безгә  әби-бабайлар   ярдәм итә. Карта   төзү   эшен   Җиңү    көненә тәмамларга тырышабыз.

                Хәбибуллин А,  7 нче  сыйныф.
           Сынамышлар.
Март аенда урамда чыпчык эчәрлек су була.

Март ишектән бактырыр, сәнәк-көрәк яктырыр.

Март: “Хут урынында булсам, сыерның мөгезен сындырыр идем”,-дип әйтә, ди. 

Март әйтә, имеш: “Көндез-көндез көләрмен, иртә-кичен бөгәрмен”.


	          Әниләр һәм кызлар ярышы.

   5 нче  март  көнне  безнең  мәктәптә  әниләр  һәм кызлар ярышы –КВН булды. Бу ярышта 5-11 нче сыйныфлардан бер укучы кыз үзенең әнисе белән катнашты. Кызлар командасында Миңлебаева Гөл-

нар, Төхфәтуллина Айгөл, Вафина Алия, Хәбибуллина Гөлназ, Нуриева Рания, Хөснетдинова Алия һәм Касыймова Алсу катнаштылар. Ә әниләр  коман-дасында - кызларның әниләре.  КВНда токмач җәю һәм кисү, мәкальләрне дәвам итү, сүздән сүз төзү, бишек җыры башкару, мода, концерт номеры күрсәтү кебек ярышлар булды.Әниләр дә, кызлар да үзләренең уңганлыкларын, тапкыр-лыкларын, иҗади осталыкларын күр-сәттеләр.Аларның һәр эшен жюри очколар белән бәяләп барды.

   Нәтиҗә  58 гә 58 булды. Нәтиҗәгә бар да куандылар.

          Габдрахманова Ралинә, 7 нче сыйныф.                                                            

          Кадерле хатын-кызларыбыз!

      Сезне бәйрәм белән котлыйбыз. Сезгә ныклы сәламәтлек, гаилә бәхете, тигез һәм имин тормыш, хезмәт шатлыгы, эшегездә уңышлар, куанычлы язлар телибез.

                  Күңелегездә сезнең кояш яна, 

                  Нурлы йөзегездә-яз яме.

                  Җирдә яшәү җырга әверелсен,
                  Котлы булсын язның бәйрәме. 
               Сез беләсезме?
   *22 нче февраль көнне башлангыч сыйныф укучылары бабайларны кунакка чакырдылар. Бабайлар үзләренең авыр яшьлекләрен сөйләгәнне укучылар бик бирелеп тыңладылар. Ахырдан укучылар үзләренең җыр, бию, нәфис сүзле чы- гышлары белән бабайларын куандыр-дылар. 
         *12нче  март көнне Күәм урта мәктәбен-дә 100 дән артык тыл һәм сугыш ветера-ны кунак булды. Аларны коймаклы чәй белән сыйлаганнан соң  “Җиңүнең 60 еллыгы” медале тапшырылды. Мәктәп директоры Хәкимҗанов Хәмит Газим улы котлау сүзләреннән соң укучылар көче белән әзерләнгән концерт куелды. Әби-бабайлар бик канәгать калды. 

          * 7 нче март көнне яшь тимурчылар Әхмәтшин Дамир, Хәлил һәм Шамша-гулов Галимҗаннар караучысыз калган Гайнетдинова Гөлҗиһан әбинең карла-рын көрәп, бозларын чабып бирделәр. Әбидән дирекциягә рәхмәт хәбәре килеп җитте. 
           Бабайлар эзен барлап.
   Без, хәзерге буын балалары, сугышны  бары  тик  китаплардан, газета –журналлардан укып, ветераннар  сөйләгәннәрдән  генә беләбез. Куркыныч һәм ерак... Күпме генә хәтерләсәк тә, бу афәтне бөтен барлыгы белән тоя алмый-быз.

    Бөек Ватан сугышы  тәмамлануга 60 ел тула. Еллар узган саен Җиңү  көне  бездән  ерагая, ветераннар сафы сирәгәя, сугыш ва-кытында тормыш йөген үз җилкәсендә   тарткан әби-бабаларыбыз саны кими бара. Без аларны онытмаска тиеш.

     Бөек Җиңүнең  60 еллыгына багышлап, мәктәбебездә төрле чаралар үткәрелеп килә.

  18 нче февраль көнне “Дәһшәтле сугыш кайтавазы” дигән кичә-сбор булып узды. Сбор барышында укучылар 5 -7 сыйныф варисла-рының    чыгышыннан  Советлар Союзы  герое   исеменә  лаек  ватандашларыбыз   турында белсәләр,  видеоязмадан    сугыш  эпизодларын карап тетрәнделәр һәм халкыбызга   күп хәсрәтләр китерүенә инандылар.

  21 нче февраль көнне эзтабарлар звеносы  “Бабайлар  бездә кунакта” дигән очрашу үткәрделәр. Очрашуга  алдан  әзерлек  эше алып барылды: һәр укучы кулдан “Минем  бабам”   китапчыгы   ясады, концерт номер-лары әзерләде.

   Фронттагы  кан  коюлы сугышлар, тылдагы авыр хезмәт турында балалар үз бабайларын йотлыгып тыңладылар һәм бер-бер артлы сораулар яудырдылар.

    Очрашу чәй өстәле артында дәвам итте. Оныкларының  җыр- биюләре  аларның  күңелләрен  күтәреп җибәрде.

   Чын күңелләреннән рәхмәт әйтеп, акрын  гына  өйләренә таралыштылар.

   Исән-сау булыгыз, бабакайлар!

         Сабирҗанова Гөлнара,  5 нче  сыйныф.
                     [image: image8.wmf]
            Туган көнең белән!

6 мартта                   Гатауллин Таһир

                                  Фоат улы                             

12 мартта                 Борханов Фәрит

                                  Фоат улы

16 мартта                 Садриева Гөлсара

                                   Барый кызы 

30 мартта                 Хәбибуллина Айсылу

                                   Мөбәрәкҗан кызы

Бүгенгедәй гел елмаеп яшәгез,

Күзегездә нурлар уйнасын. 

Тормышыгызда бәхет юлдаш булсын,

Авырлыклар һич тә килмәсен.
     Газетаны чыгару җитәкчеләре:
                    Хәкимҗанова Н.И.

                    Садриева А.Г.

     Компьютерда җыючылар:

                    Мөхәммәтгалиева Э.Н.                       

                    Галимуллина Л.З.

